
					ఈ పుట అచ్చుదిద్దబడ్డది
తే. అందు నది భూతిఁ దొలుత నీయనుఁగుభార్య, యందుకొనువాఁడ వీవు ననంతరమున

నాలు మగఁడును నొకకుత్తు కైనఁ గాక, యిట్టిధర్మంబు మిన్నక యేల కలుగు. 60



వ. మీ రిద్దఱు సమ్మతించితిర యేనియు హంతవ్యుం డగునక్కుమారుం డిక్కార్యంబునకు నెవ్విధంబున నొడంబడువాఁడు. 61



తే. నీకుఁ జంపఁగవచ్చుఁ బో నియమనిష్ఠఁ, దల్లి కోర్వంగవచ్చుఁ బో ధైర్యగరిమ

మాకు భుజియింపవచ్చుఁ బో మనసుతివుటఁ, జిఱుతవానికిఁ జావు దుస్తరముగాని. 62



ఉ. పా డయినట్టిచిత్త మొకపాటున నిల్పఁగ మాటిమాటి క

ట్టాడును నుండుఁగాన దనయాత్మయునుం దన కిట్టి దౌ ననం

గూడునొ కూడదో యెదిరికోర్కి యెఱుంగుట యెట్టు కుట్టియా

చూడఁగ దోసకాయలె విశుద్ధయశోధన యన్యచిత్తముల్. 63



క. శివభక్తుఁడ యిదికొని య, య్యువిదకును విభూతి యీప్రయోజనమునకై

యవుఁగాక టెంకి కేగు మ, నవలంతియె కంచి నీకు నడుగామడయే. 64



వ. అనినం జిఱుతొండండు నిజాంతర్గతంబునం దనభార్యకుం గలశివభక్తివిశ్వాసంబులును జంగమారాధననియమనిష్ఠయుఁ దనయానతి దాఁటమియునుం గుమారసిరియాళుండు నట్టివాఁ డగుటయు నెఱింగియు నాశివయోగితో నవుఁగా దని యుత్తరప్రత్యుత్తరంబులకు నెట్టుకొనంజాలక ఛందోనువర్తనంబ మహాప్రసాదం బని యతం డిచ్చు విభూతి యందుకొని నిజమందిరమునకు వచ్చినంత. 65



తే. ఇంటిలోనుండి వెలుపలి కేగుదెంచి, యంగనారత్న మగుతిరువెంగనాంచి

భర్తముఖరాగ మీక్షించి ప్రమద మొందెఁ, గాలమున నెందు శివయోగి గలిగెననుచు. 66



వ. చిఱుతొండనంబియు నాబింబాధరకు శివయోగి సంభ్రమించుటయుఁ దద్వ్రతచర్యాప్రకారంబును నాదిమధ్యావసానంబుఁ దెలియం జెప్పుటయు నయ్యింతి యింతయు మిసిమింతురాలు గాక ముసిముసినవ్వు నవ్వి మనశరీరార్థప్రాణంబులకుం గర్తలు శివయోగీశ్వరులే కాక మఱి యెవ్వరు వారిసొమ్ములు వారికే సమర్పించు టదియును నొకదొడ్డపనియే యెటు విశేషించి. 67



చ. వలచినయేని నబ్భువనవంద్యునకున్ శివయోగినేతకున్

బొలకయి గారవం బయినపుత్రకుఁ డొక్కఁడ యేల మాంసమున్

వలముగ మీరు నేను నగువారమె కామె విభూతిఁ దెం డిఁకం

బలుకులు వేయు నేటి కలభక్తునినేమము పార మొందుతన్. 68

